
DET ER EIN ungdom inne i meg

Eg ser han stå

ved ein mørk vegg

ein stad i skogen

Lyset frå fjorden

sildrar inn

Kven har jaga ungdommen

ut i det fri

Han seier ingen ting

har ikkje noko å fortelja

Han står på den andre sida

av ein stig

ved ein vegg av kvist

eller ròte tre

Han står der, lett

og sterk i kroppen

Hendene er opne

Sykkelen ligg slengd

i nærleiken

Han kunne hatt gåver med

eller meldingar om opphavet

men han tar ikkje vare på

ting eller tida



NÅR EG NO har sagt

at det er ein ungdom inne i meg

vil eg også seia:

Eg misunner han ikkje

Eg er ikkje glad for å sjå han

men sørgjer heller ikkje over han

Eg går ikkje bort til han

og helsar ikkje

Det er ikkje tid for ord

Han kan få stå der

Han er berre ein ungdom

eg møtte i skogen i dag

Den skogen som veks

inne i meg

Eg fekk ein glimt av han

Så let eg augo vandra

over åsryggane

og gjekk glad

vidare



MEN I DET same såg eg

ungdommen røra på seg

livna til

i augneblinken før

han vart borte

Det var kanskje eg

som forlet han først

men så

ville han òg gjerne

bort frå meg

eller kanskje berre

løysa seg opp

i livet etter døden

eller tida

som var gått

Eg såg

at han sprang

eller flaug, iallfall

flytta han seg

flaksa

ut av livet mitt

Eg stoppa ikkje

ville ikkje tenkja

meir på han

men kunne ikkje

nekta for

at det var eit merke

etter han

på veggen der

han hadde stått

usynleg svart, usynleg

kvitt, eit

vassmerke

ei sviing

i det

indre auga

